
“CONVENIO DE COLABORACIÓN INTERADMINISTRATIVA ENTRE OS 

CONCELLOS DE LOUSAME E NOIA PARA A EXECUCIÓN DUN OBRADOIRO 

DE EMPREGO E SOLICITUDE CONXUNTA DUNHA AXUDA PARA O SEU 

FINANCIAMENTO AO ABEIRO DA ORDE DO 17 DE ABRIL DE 2019 DA 

CONSELLERIA DE ECONOMIA, EMPREGO E INDUSTRIA, POLA QUE SE 

ESTABLECEN AS BASES REGULADORAS DAS AXUDAS E SUBVENCIÓNS 

PARA OBRADOIROS DUAIS DE EMPREGO (DOG Nº 88, DO 09.05.2019) 

 

Na Casa Consistorial do Concello de Lousame, a 5 de xuño de 2019 

 

REUNIDOS: 

Dunha parte, Dona María Teresa Villaverde Pais, con NIF 76517422X, 

alcaldesa-presidenta en funcións do Concello de Lousame (A Coruña). 

 

E doutra parte, Don Santiago Freire Abeijón, con NIF 33272327K, alcalde-presidente 

en funcións do Concello de Noia (A Coruña). 

 

Todos eles en nome e representación do seu referido Concello, en virtude do artigo 21 

da Lei 7/1985, do 2 de abril, reguladora das bases de réxime local (LRBRL) e o artigo 

61 da Lei 5/1997, do 22 de xullo, reguladora da administración local de Galicia 

(LALGA). 

Os reunidos actúan no exercicio dos seus cargos e, na representación que ostentan, 

recoñécense capacidade para obrigarse nos termos do presente Convenio para a 

execución compartida do proxecto de obradoiro de emprego denominado “Obradoiro 

de Emprego Lousame-Noia 2019”, elaborado ao abeiro da antedita Orde do 17 de abril 

de 2019 da Consellería de Economía, Emprego e Industria da Xunta de Galicia. 

 

EXPOÑEN: 

 

Primeiro.- A Lei 7/1985, do 2 de abril, reguladora das Bases do Réxime Local 

(LRBRL), no seu artigo 25 establece que o Municipio, para a xestión dos seus intereses 

e no ámbito das súas competencias, pode promover toda clase de actividades e prestar 

cantos servizos públicos contribúan a satisfacer as necesidades e aspiracións da 

comunidade veciñal. O Municipio exercerá, en todo caso, competencias nos termos da 

lexislación do Estado e das Comunidades Autónomas. No mesmo senso se manifesta o 

artigo 80 da Lei 5/1997, do 22 de xullo, reguladora de Administración Local de Galicia 

(LALGA). 

 

Segundo.- Os obradoiros de emprego, segundo define a normativa reguladora das 

axudas que os convocan, configúranse como “programas mixtos de emprego e 

formación que ten por finalidade mellorar a ocupabilidade das persoas desempregadas 

de dezaoito ou máis anos de idade, mediante a realización de obras ou a prestación de 

servizos de interese xeral e social que posibiliten aos alumnos e alumnas participantes 

a realización dun traballo efectivo que, xunto coa formación profesional para o 

emprego recibida, relacionada directamente co dito traballo, procure a súa 

cualificación profesional e favoreza a súa posterior inserción laboral no mercado de 

traballo” e, por tanto, os alumnos recibirán formación profesional para o emprego, que 

alternarán coa práctica profesional, formación que deberá adecuarse, na medida do 

posible, aos contidos mínimos establecidos nos reais decretos que regulen os 

certificados de profesionalidade das correspondentes ocupacións. 

 

Terceiro.- No proxecto de obradoiro de emprego denominado “Obradoiro de emprego 

Lousame-Noia 2019”, elaborado ao abeiro da xa citada Orde do 17 de abril de 2019, 

pola que se establecen as bases reguladoras das axudas e subvencións para os 

obradoiros duais de emprego no ano 2019, compréndense a especialidade formativa  

denominada APROVEITAMENTOS FORESTAIS, código AGAR0108, de nivel 2 e 

incorpórase tamén un  módulo formativo  denominado “OPERACIÓNS AUXILIARES EN 

TRATAMENTOS SILVÍCOLAS” de 100 horas lectivas que está incluído na actividade formativa de nivel 

1 “Actividades auxiliares en conservación e mellora de montes”. 
 

Cuarto.- A Constitución recolle no artigo 103 que a Administración debe actuar de 

acordo, entre outros, cos principios de eficacia e coordinación. Nesa liña, a situación 

na que nos introduciu o ciclo económico que comezou no dous mil oito, que afecta 

tamén aos concellos, obriga a impulsar medidas relativas á xestión eficaz e eficiente 

dos recursos dispoñibles, co obxecto de poder continuar prestando os servizos aos 

cidadáns en condicións de calidade que satisfagan ás súas necesidades, sendo preciso 

minimizar custos, mediante fórmulas de cooperación e colaboración 

interadministrativa nas actuacións públicas. 

No exercicio das súas competencias, a prestación dos diversos servizos públicos ten un 

elevado custo, tanto no que se refire á súa implementación coma ao seu funcionamento 

e xestión; esta circunstancia fai recomendable a colaboración entre as distintas 

administracións locais, coa finalidade de poder prestar aos veciños os diversos servizos 

públicos en condicións de igualdade, mellorando así a súa calidade de vida, persoal e 

social. 

En consonancia con isto, as bases reguladoras das axudas para a implementación de 

obradoiros de emprego polas entidades promotoras contempla unha maior valoración 

para os proxectos que se promovan por máis dun concello de forma conxunta. 

 

Quinto.- Tanto a LRBRL (artigo 57) como a LALGA (artigo 198) e a Lei 39/2015, de 1 

de outubro, do Procedemento Administrativo Común das Administracións Públicas 

(artigo 86, de aplicación supletoria), regulan a posibilidade colaboración 

interadministrativa mediante a sinatura dos convenios correspondentes. 

Por todo o anterior, dada a mellora na eficiencia e na eficacia acadada, os concellos 

asinantes acordan xestionar conxuntamente o proxecto de “Obradoiro de emprego 

Lousame-Noia 2019”, conforme ás seguintes 

 

 

CLÁUSULAS: 

 

Primeira.- Ámbitos obxectivo e subxectivo do Convenio. 

O obxecto do presente convenio é a regulación das condicións nas que se executará e 

financiará entre os Concellos de Lousame e Noia o proxecto de obradoiro de emprego 

denominado “Obradoiro de Emprego Lousame-Noia 2019”, ao abeiro da  Orde do 17 

de abril de 2019, pola que se establecen as bases reguladoras das axudas e subvencións 

para os obradoiros duais de emprego no ano 2019 e aprobado mediante as resolucións 

da Alcaldía dos anteditos concellos, das que se acompañan no expediente as 

correspondentes certificacións de aprobación das mesmas, para o caso de ser 

concedida á axuda solicitada ante a Consellería de Economía, Emprego e Industria. 

Tal e coma se sinala na parte expositiva do presente convenio, as especialidades 

formativas que comprende o obradoiro de emprego son as de APROVEITAMENTOS 

FORESTAIS, código AGAR0108, de nivel 2 e incorpórase tamén un  módulo formativo  

denominado “OPERACIÓNS AUXILIARES EN TRATAMENTOS SILVÍCOLAS” de 100 horas lectivas 

que está incluído na actividade formativa de nivel 1 “Actividades auxiliares en conservación e mellora de 

montes”. , a través das que se impartirá formación teórica e práctica profesional a vinte 

alumnos-traballadores durante un período de nove meses. 

 

Segunda.- Competencia. 
O presente convenio baséase no principio xeral de colaboración interadministrativa, en 

aras dunha mellor coordinación e eficacia administrativa do exercicio das 

competencias propias municipais afectadas, en materia de prevención dos incendios 

forestais pola Lei 3/2007, de 9 de abril, de prevención e defensa contra os incendios 

forestais en Galicia. 

 

Terceira.- Obrigas das partes. 
1) As dúas partes obríganse a poñer a disposición do proxecto as instalacións onde se 

desenvolverán e os inmobles sobres os que este se executará e que se definen na 

documentación técnica que conforma o expediente. 

 

2) As dúas partes aceptan as condicións de financiamento e demais requisitos e obrigas 

establecidos na  antedita Orde do 17 de abril de 2019 da Consellería de Economía, 

Emprego e Industria, (DOG nº 88, do 09.05.2019). 

 

Os concellos comprométense a garantir o financiamento suficiente e estable para unha 

eficaz e eficiente prestación do proxecto asociado. 

 

O importe do proxecto ascende a un total de 336.098,04 €, dos que a cantidade 

subvencionable pola Consellería de Economía, Emprego e Industria ascende a 

325.208,04€ que irán destinados a financiar os gastos de xestión e funcionamento, así 

como os custos salariais dos alumnos traballadores e do persoal directivo, docente e 

administrativo de apoio que fose seleccionado e contratado, de xeito que os gastos de 

investimentos derivados da execución dos proxectos técnicos serán financiados polos 

respectivos concellos. 

 

Cada concello comprométese a dotar os créditos orzamentarios necesarios para asumir 

a totalidade dos gastos non comúns do proxecto, entendendo por tales os 

correspondentes a investimentos realizados ou bens ou servizos implantados ou 

prestados unicamente no seu termo municipal. 

 

Cada concello asumirá con cargo ao seu orzamento propio aqueles gastos que non 

resulten subvencionados pola Orde reguladora da convocatoria e, particularmente, en 

aras dunha eficiente execución do proxecto formativo, os gastos correspondentes ao 

transporte dos alumnos-traballadores ás localizacións das prácticas formativas, 

correrán a cargo integramente do Concello de Noia. 

 

De existiren durante a execución do obradoiro de emprego outros gastos comúns, estes 

prorratearanse entre os dous concellos de maneira proporcional aos 

alumnos-traballadores que aporte cada un deles ao proxecto formativo. 

 

3) O Concello de Lousame actuará coma entidade promotora, aos efectos do artigo 3 

da orde reguladora da axuda. 

 

O Concello de Lousame asume as obrigas formais da xestión do proxecto, entre as que 

se inclúe a tramitación administrativa que corresponda, e a contratación laboral, tanto 

do persoal directivo, docente, administrativo de apoio e do alumnado-traballador 

participante, segundo establece a orde reguladora. 

 

4) O Concello de Noia poderá ditar cantos actos ou resolucións sexan necesarios para 

dar soporte as actividades propostas polo Concello de Lousame, para o que este último 

deberá comunicar formalmente todos os actos ditados no ámbito do presente convenio. 

  

5) En todo caso, ambas partes asinantes obríganse a achegar a documentación 

necesaria para a execución do proxecto, incluídas, no seu caso, as autorizacións 

sectoriais pertinentes, e a que sexa necesaria para a solicitude, tramitación que 

corresponda no decurso do procedemento e xustificación da subvención establecida na 

orde reguladora das axudas. 

  

Cuarta.- Mecanismos de seguimento. 
A Dirección do obradoiro de emprego, unha vez finalizado este, ou cando así sexa 

requirida por calquera das partes, e atendendo ao proxecto executado, elaborará un 

informe clasificando os gastos como comúns ou non comúns. Ao informe xuntarase 

unha relación certificada e copia autenticada das facturas correspondentes presentadas 

no Concello que teña a consideración de beneficiario da subvención. 

 

Quinta.-Réxime de modificación. 

As modificacións do proxecto de obradoiro e, en consecuencia, do presente Convenio, 

requirirán da previa aprobación ou conformidade dos dous concellos intervintes, por 

medio da sinatura da correspondente addenda, seguindo os mesmos trámites e 

requisitos que os iniciais e xa observados na  formalización do Convenio. 

 

Sexta.- Ámbito territorial de aplicación. 
O ámbito territorial da xestión conxunta do proxecto serán os municipios de Lousame e 

Noia. 

 

Sétima.- Representante das partes aos efectos da execución do Convenio.    
Correspóndelle a Dona María Teresa Villaverde Pais, alcaldesa-presidenta do Concello 

de Lousame, a representación dos dous concellos intervintes aos efectos da execución 

do presente Convenio, con poder suficiente para cumprir con todas as obrigas que 

coma beneficiario da subvención corresponda, actuando como coordinadora, 

interlocutora, solicitante, preceptora e xustificadora da axuda concedida. 

 

Oitava.- Prazo de vixencia. 
O presente convenio ten natureza administrativa, quedando a súa vixencia temporal 

vinculada á xestión, execución e liquidación do obradoiro de emprego. 

Limítase a duración do convenio a doce meses, identificados cos nove  meses de 

duración do propio obradoiro e tres meses máis para a súa liquidación e xustificación. 

O presente convenio é susceptible de prórroga, mediante acordo expreso das partes e, 

en todo caso, formalizado con anterioridade á finalización do prazo inicialmente 

previsto e por un período da mesma duración. 

 

Novena.- Mecanismos de resolución de conflitos. 
As discrepancias que puideran xurdir na aplicación do convenio resolveranse por unha 

comisión de seguimento, que estará formada por dous representantes de cada concello; 

no caso de que non se chegue a acordo sobre as discrepancias litixiosas 

substanciaranse na orde xurisdicional contencioso-administrativa.   

 

Décima.- Normativa aplicable. 
No non previsto neste convenio estarase ao disposto na lexislación aplicable á materia 

obxecto do convenio, especialmente á orde de convocatoria das subvencións. 

 

En proba de conformidade asínase polas partes comparecentes por duplicado exemplar, 

no lugar e data que se sinalan no encabezamento. 

